
					ఈ పుట అచ్చుదిద్దబడ్డది




	మ.	
అనురాగాకృతికందకందళము భోగైకాంతసారంబు యౌ

వనసర్వస్వ మశేషవిభ్రమకళాస్వాంతంబు విశ్వైకమో

హనశృంగారరహస్య మంగజవిజృంభావాహనాగ్రక్షణం

బు నరేశాత్మజచూడ్కి గ్రోలె నపు డాభూపాలసౌందర్యమున్.

	ఉ.	
చిప్పిలుచెక్కుపై చెమటచిత్తడులం గరపల్లవంబులం

గప్పుచుఁ జన్నుగ్రేవఁ బులకంబులు పయ్యెద నొత్తి యోరఁగాఁ

ద్రిప్పినమోము వంచి జగతీపరుచిత్ర మపాంగదృష్టిచేఁ

దప్పక చూచి రాజసుత తానును జిత్తరు వయ్యె నత్తఱిన్.

	వ.	
ఇట్లు దర్పకదశాధ్యయనంబునకుఁ బ్రథమప్రణవం బైనయవలోకనమహోత్సవంబునం

దగినకన్నియ నెఱింగి యంత నిఱంగనియదియుంబోలెఁ బ్రియవయస్య సోపాలంభ

నంబుగా ని ట్లనియె.

	ఉ.	
ఒల్లమి నిట్లు మాఱుమొగ మొందియునుం దడ వేల సాల్వభూ

వల్లభుఁ జూడు వీఁడె గుణవంతుఁ డనాఁ దలవంచి నెచ్చెలిన్

హల్లకపాణిపాణిధృతహల్లకతొడితుఁ జేసెఁ గింపు సం

ధిల్లఁగ సిగ్గులేనగవు దేఱెడుకన్నులచే నదల్చుచున్.

	వ.	
అప్పు డప్పాలికయు బాలికఁ గని నవ్వుచు.

	క.	
కోపించె దేల యట్టిమ, హీపతిఁ బతిగా వరించు టే నెఱుఁగుదు నే

వాపుచ్చ కొరులమనసుల, లోపలితలఁ పెఱుఁగు టెల్ల లోకమునఁ జెలీ.

	వ.	
అని యుచిత సరససల్లాపంబులం గలపికొని.

	గీ.	
రూపమున నెల్లఁ ద్రిజగదారూఢలట్ల, బుద్ధియందును సశలైకపూజ్య నైతి

నెల్లరాజులలోన మే లేఱ్చి తగిన, వరునిఁ గోరితి వతిభాగ్యవతివి సఖియ.

	వ.	
అని యమ్మనోరథం బప్పు డమ్మహీపతికి విన్నవించిన నతండును జిత్రకారాభిప్రా

యంబునం జనతలంపునుం గన్యామనోరథంబు నొక్కటి యగుట దైవఘటనంబ కాఁ

దలంచి ప్రహృష్టహృదయుం డై తత్కార్యసంధానోన్ముఖుం డయ్యె నంత నిక్కడ.

విమలాంగి మన్మథావస్థల నొందుట

	క.	
నెచ్చెలి తనకుం జూపిన, యచ్చిత్రపటంబులోనియధిపతిరూపం

బచ్చొత్తినగతిఁ దోఁపఁగ, నచ్చెలువమనంబు సంతతాంతర్ముఖి యై.

	సీ.	
పూర్ణచంద్రునిఁ జూచి పూర్ణచంద్రునియందు, విపులనేత్రయుగంబు వెదకఁ జూచు

మణికవాటముఁ జూచి మణికవాటమునందు, తారహారంబులు దడవఁ జూచు

					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 15 సెప్టెంబరు 2022న 03:53కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

